 Thema: Bwlio (pwysigrwydd ffrindiau)
Cofiwch addasu’r iaith i siwtio’ch ardal/plant.
(Mae Ppt wedi ei baratoi)
Mae angen plant hwyliog, cymeriadau bywiog a chryf sy’n fodlon actio i wneud y gwasanaeth yn llwyddiant! Dylent fod yn eu gwisg ysgol arferol, dylai rhai wisgo cot, neu gario bag, neu gas bensiliau. Mae gofyn iddyn nhw or-neud a gor-ddweud a bod yn garedig - nid sarcastig, i lwyddo. Addaswch y sgript i siwtio’ch plant a’ch ysgol a’ch tafodiaith.
Mae Ppt wedi ei baratoi i gyd-fynd â’r gwasanaeth.
Sleid 1: Ffrindiau 

Cyfarch ei gilydd yn llawen. (Newidiwch enwau’r cymeriadau i enwau’ch actorion)

Dyfan: 
Waw Elin! Os ga i ddweud ti’n edrych yn ffantastig heddiw. 

Elin:    
Diolch Dyfan. Ti mor fonheddig! Ti’n edrych yn smart iawn – ydy’r tei na’n newydd?

Dyfan: 
Wel...na, ond mae hi’n lân!

Siân:  

Dyfan!!! Sut wyt ti heddiw?

Dyfan: 
Dw i’n ardderchog diolch Siân – a thithau?

Siân:

Dw i’n iawn - ond dw i’n cael trafferth hefo fy ngwaith cartref Ffrangeg...
Elin: 

Paid â phoeni – na i dy helpu di! Beth am gyfarfod amser egwyl?

Siân 

O fysa hynna’n wych! Diolch Elin – ti’n ffrind da.

Dafydd: 
Siân - o’n i’n rili impressed hefo dy sgiliau di yn y gêm bêl-rwyd!
Siân :     
O diolch i ti Daf. O’n i’n clywed dy fod ti wedi cael trafferth yn y wers gwydd?
Dafydd : 
Paid â sôn - o’n i’n siarad, ac mi ges i fy nal. Rŵan dw i’n gorfod eistedd yn y ffrynt o flaen trwyn Mr..... Ond dyna ni - digon teg. O’n i’n haeddu stŵr. O’n i’n pest.
Siân:

O Daf! Sgen ti ddim sens ambell waith.

Dafydd:
Dw i’n gwybod, dwi’n gwybod. Twpsyn ydw i!

Siân:

Na, ti ddim yn dwpsyn – ond mi fyddai bywyd yn haws sa ti’n gwrando yn y gwersi!

Dafydd:
Mi wnes i ymddiheuro! A dweud wrth Mr... bod ei grys o’n gwneud iddo edrych 20 mlynedd yn ifancach.

Elin: 

O Daf! Ti’n gymeriad.

Dafydd: 
Dyfan - deud y gwir, ydw i’n drewi (anadlu yng ngwyneb Dyfan/neu roi ei gesail yng ngwyneb Dyfan.)
Dyfan: 
Ti’n stincan boi! Ti angen un o’r rhain (Dyfan yn estyn polo mint iddo/ neu spray)

Dafydd:
Dyfan – ti werth y byd! Ti’n ffrind mor dda. (Sugno mint/chwilstrellu’r spray) A nawr fi’n minty ffres/yn ogleuo’n lyfli/ smelio’n grêt! 
· Dw i’n lecio dy siwmper di.

Dw i’n lecio dy gas pensiliau di.

· Dw i’n lecio dy fag di.

· Dw i’n lecio dy wallt di.

· Da iawn ti am wneud mor dda yn y prawf Saesneg.

· Dw i’n lecio dy wên di.

· Dw i’n lecio chi i gyd. Da chi’n HYFRYD. 

· Wnawn ni gwrdda amser egwyl?

· Ie...am sgwrs! Hwyl am y tro.

· Ffarwel! Hwyl fawr! Adios. Au revoir. Hasta la vista baby.

· Ta ra! (Pawb yn ffarwelio)
Oes ganddoch chi ffrindiau da? Os oes, yna dych chi’n freintiedig iawn. Mae ffrindiau da yn werthfawr iawn ac maen nhw’n brin. 
Sleid 2: bwlio
Thema’r gwasanaeth heddiw ydy bwlio a sut i’w stopio. 

Un ffordd o stopio bwlio ydy sicrhau fod gan bawb yn yr ysgol ffrindiau – ffrindiau i’n cefnogi a’n helpu, ffrindiau i godi ein calon, ffrindiau i roi cyngor a ffrindiau yn gwmni.

Roedd y criw ffrindiau ar ddechrau’r gwasanaeth yn rai arbennig iawn ac rydyn ni’n gwybod nad fel yna mae bywyd bob dydd i nifer fawr o ddisgyblion. Mae yna ffraeo a chwympo mas; mae 'na eiriau cas yn cael eu dweud. Mae rhai disgyblion yn gwneud bywyd yn anodd i ddisgyblion eraill. Mae yna rai disgyblion unig iawn - maen nhw’n cael eu gadael mas o weithgareddau ar bwrpas, maen nhw’n destun sbort a sbeit.
Sleid 3: Lluniau o blant trist
Mae bwlio yn fwy na chic slei neu bwniad wrth fynd heibio yn y coridor. Mae bwlio yna gas ac yn sbeitlyd. Mae bwlio yn digwydd dydd ar ôl dydd a does gan y plentyn sy’n dioddef ddim ffordd i ddianc. Un ffordd mae’r bwli yn defnyddio i wneud bywyd yn anodd i blentyn arall ydy drwy sicrhau nad oes ganddo neu ganddi ffrindiau. Dyma’r mathau o bethau sy’n cael eu dweud -
“Peidiwch â gofyn iddi hi; dydy hi ddim yn cael; paid ag eistedd fan hyn; cer o fan hyn; dw i ddim eisiau iddo fe/hi chwarae; ti ddim yn cael bod yn y tîm.”
Mae bechgyn a merched hefyd yn euog o siarad yn slei a sbeitlyd am blant eraill, chwerthin a giglo pan ddown nhw i mewn i ystafell; sibrwd fel nad ydyn nhw’n gallu cymryd rhan mewn sgwrs a galw enwau ac ymddwyn yn gas iawn. Yn aml mae’r bwli yn dweud celwydd ac yn creu clecs celwyddog er mwyn codi trwbwl ac achosi trafferth.

Mae yna bob math o ymddygiad gwael ynghlwm wrth fwlio - cuddio cotiau a bagiau; taflu eiddo o gwmpas y cae neu’r dosbarth neu roi glud neu binnau ar gadeiriau. Mae’r un sy’n cael ei fwlio yn teimlo’n aml ei fod mewn rhyfel - gydag ymosodiad newydd yn dod bob dydd.
Debyg iawn bod neb yma’n meddwl fod bwlio yn iawn nac yn dderbyniol. Ond eto mae’n digwydd. Er mwyn ei stopio rhaid i ni edrych arnon ni’n hunain a gofyn, be allai i wneud i helpu’r sefyllfa?
Sleid 4: brif bwyntiau’r cyngor isod
Dyma adnodau o’r Testament newydd sy’n cynghori Cristnogion ar sut i ymddwyn:

Peidiwch defnyddio iaith aflan. Dylech ddweud pethau sy'n helpu pobl eraill — pethau sy'n bendithio'r rhai sy'n eich clywed chi. Rhaid i chi beidio bod yn chwerw, peidio colli tymer a gwylltio, codi twrw, hel straeon cas, a bod yn faleisus.  Eich lle chi ydy bod yn garedig, yn dyner gyda'ch gilydd, a maddau i'ch gilydd fel mae Duw wedi maddau i chi drwy beth wnaeth y Meseia. (Effesiaid 4: 29-32)
Ydyn ni’n dweud pethau sy’n helpu pobl eraill? Neu ydyn ni’n gwylltio, yn hel straeon ac yn faleisus?   Byddai’n dda petawn ni i gyd yn trio yn galetach i fod yn garedig ac i fod yn ffrind da. Dyma ddiarhebion sy’n sôn am ffrindiau:
Sleid 5: Y ddihareb isod
‘...mae ffrind go iawn yn cadw cyfrinach.’ (Diarhebion  11:13)
Sleid 6: Y ddihareb isod
‘Mae'r un sy'n gwneud beth sy'n iawn yn dangos y ffordd i'w ffrind, ond mae person drwg yn arwain rhywun ar gyfeiliorn.’ (Diarhebion  12:26)
Sleid 7: Y ddihareb isod
‘Mae ffrind yn ffyddlon bob amser....... ond yr un sy'n hel clecs yn colli ffrindiau’. (Diarhebion  17:9,17)
Sleid 8: Y ddihareb isod
‘Mae person croes yn achosi cynnen, a'r un sy'n hel clecs yn chwalu ffrindiau’. (Diarhebion 16:28)
Sleid 9: Y ddihareb isod
‘Mae rhai ffrindiau yn gallu brifo rhywun, ond mae ffrind go iawn yn fwy ffyddlon na brawd’. (Diarhebion 18:24)
Sleid 10: Y ddihareb isod
‘Paid gwneud ffrindiau gyda rhywun piwis (blin, pigog) na chadw cwmni rhywun sydd â thymer wyllt, rhag i ti hefyd droi felly.’ (Diarhebion  22:24)
Mae yna ffrindiau da a ffrindiau gwael i’w cael. Fel dyn ni wedi clywed mae ffrindiau da yn cadw cyfrinachau, dydyn nhw ddim yn cario clecs, dydyn nhw ddim yn bobl flin, ddiamynedd na gwyllt. Mae ffrindiau da yn rheoli eu hunain, dydyn nhw ddim yn sbeitlyd nac yn achosi trafferthion.
Mae yna ddigon o gyngor doeth i’w gael am ffrindiau. Mae ffrind da yn fwy ffyddlon na brawd meddai’r Beibl - yn ein cefnogi, ein helpu ac yn gwmni.
Os wnawn ni i gyd benderfynu gweithredu’n bositif a dilyn y cyngor doeth rydyn ni wedi ei glywed ni fydd yr un disgybl yn yr ysgol hon yn cael ei fwlio.  Mi fyddai’r athrawon i gyd yn dweud ein bod ni yn ddigon hen i wrando ar, a dilyn, cyngor doeth, ac yn y Beibl mae adnod sy’n dweud,
Sleid 11: Llun a’r adnod isod
‘gwna gyngor doeth yn ffrind gorau.’ (Diarhebion 7:4)
Wrth gyd-weithio a cheisio bod yn ffrindiau â’n gilydd fe allwn ni fel disgyblion sicrhau bod yr ysgol yn lle hapus a chroesawgar ar gyfer pob un plentyn.
Gweddïwn: Ein Tad, diolch am y cyngor doeth o lyfr y Diarhebion. Rydyn ni i gyd yn gwybod bod bwlio yn ddiflas ac yn anghywir ac yn gallu achosi anhapusrwydd ac unigrwydd. Mae bwlio yn broblem ac rydyn ni'n gweddïo y byddwn ni’n gallu bod yn rhan o’r ateb. Helpa ni i fod yn bobl sy’n gweithredu mewn ffyrdd positif. Cynorthwywn ni i ddweud pethau sy'n helpu pobl eraill ac i beidio bod yn chwerw, colli tymer, gwylltio, codi twrw, hel straeon cas na bod yn faleisus.  Rydyn ni i gyd eisiau bod yn garedig ond ambell waith rydyn ni’n flin ac yn ddiamynedd. Helpa ni i reoli’n hunain.  Rydyn ni’n diolch mai llyfr yn sôn am gariad ydy’r Beibl a bod y cyngor sydd ynddo mor ddoeth. Roedd Iesu yn dysgu pobl i garu ei gilydd ac i garu eu gelynion, felly helpa ni i ymateb i’r sialens yn ystod y dyddiau a’r wythnosau nesaf. Amen.
Does fawr o ots pwy sy’n dweud y brawddegau yma - y cymeriadau i gyd yn dweud pethau positif am ei gilydd, ac yn edrych ar ei gilydd tra maen nhw’n siarad.

